
sura Plain concentraziun: Markus Christen metta 
ensemen las Punts. miez Adolfina Coray è occupada 
cun taisser. sut Röbi Albin guarda che mintgina e 
mintgin haja la dretga lavur.

«Ins sto far ch’I va 
Insaco per els.»
da Silvana Derungs

L’existenza da las Punts che vus tegnais 
enta maun è tranter auter era d’engraziar a 
la lavur da l’ARGO. Ma tge lavur vegn propi 
prestada en il lavuratori da l’ARGO a Glion? 
In sguard. 

Mardi la damaun, la posta è las 7.38 a Glion, Porta 
Sura. Jau ma rend vers il lavuratori da l’ARGO. A 
Glion datti ina chasa da dimora da l’ARGO ed in 
lavuratori protegì per persunas creschidas cun impedi-
ment. Quellas duas persunas ch’èn sortidas cun mai da 
la posta han segns da dumonda sin lur fatscha. Pertge 
pomai ch’jau sortia qua da la posta? Cura ch’jau ditg 
ch’jau vegnia en lur lavuratori per guardar in zic la 
lavur èn ils segns da dumonda anc bler pli gronds. 

Tge vegn fatg cun Punts?
A l’entrada dal lavuratori ma beneventa in suenter 
l’auter in «bun di» gentil. Gieri Vinzens, il manader, 
vegn e di che las artgas da las Punts stampadas sajan 
preparadas, che las etichettas cun las adressas dals 
abunents da Punts na sajan dentant anc betg arrivadas 
per far la spediziun. Ma quai n’è betg tragic. In curt 
telefon cun noss secretari dat scleriment: las adressas 
èn sin posta. Jau guard tuttina mo ina giada l’emprim 
pass da lavur: suenter che las Punts èn stampadas, 
arrivan las artgas numnadamain tar l’ARGO. Qua 
vegnan ils fegls da palpiri mess en la dretga successi-
un. Silsuenter turnan quels mantuns puspè en la stam-

pa tar communicaziun.ch, nua che las Punts vegnan 
tagliadas ed agraffadas per lura puspè sa platgar sin ina 
maisa da l’ARGO. Là vegnan ellas faudadas e munidas 
cun las etichettas d’adressas e purtadas sin posta. Quai 
è ina lavur dad in di (sche omaduas partidas han pauca 
lavur) fin trais dis. 
Oz sa metta Markus Christan vi da la maisa da Punts. 
En tutta concentraziun prenda el in’artga suenter 
l’autra enta maun, metta sin quella suten, prenda la 
proxima, fin che tuttas tschintg furman las Punts 

da 20 paginas. Quai saja ina flotta lavur, sincerescha 
el. Sch’el guardia era mintgatant sin il cuntegn, al 
dumond jau. El scurlatta il chau. Na, na, el na chape-
schia gea betg rumantsch. Quai saja era bun, uschiglio 
giessi anc pli ditg da metter ensemen, ri el.
In’egliada sin la pluna ed jau fatsch il quint ch’el vegn 
ad esser occupà l’entir di cun quella lavur. Quai saja 
probablamain uschia, conferma Röbi Albin che tgira 
ensemen cun Marianne Pfister las lavurs en questa 
stanza da lavur. Oz è Markus Christen sulet cun las 
Punts, perquai ch’igl ha per il mument relativamain 
blera lavur per tuts. A las 8 uras èn otg persunas vi da 
trais maisas da lavur. Sin ch’jau giaja vegni ad esser 12 
persunas. Il lavuratori occupescha mumentanamain 
47 persunas e 10 persunas da persunal. Sa chapescha 
ch’igl n’è betg adina simpel da motivar tuts per las 
lavurs avant maun. Uschia era quella damaun. Qua 
dovri insaquants buns pleds da maun da Röbi u da 
Marianne, e lura vai per il pli lura schon.  

Adina insatge da far
Adina na datti dentant era betg tanta lavur. L’onn 

passà hai dà paucas incumbensas ed i saja stà pli-

tost ina sfida dad occupar mintginA, p.ex. cun 

zambregiar, far chadainas u cun producir ils usche-

numnads k-lumets: faschs da lainins che gidan ad 

envidar il fieu en pigna. Mo era tgi che n’ha betg 

da far fieu ha probablamain gia tegnì in product da 

l’ARGO enta maun, p.ex. la stad ad x-ina festa en 

furma dad in zagrender: ils lains per quellas deli-

catessas grilladas vegnan era fabritgads en l’ARGO, 

sco er autras lavurs da scrinaria e surtut lavurs 

da turnar (“drechseln”), p.ex. lainins per plazzar 

sisura il bal da golf. Relativamain nova è la lavur 

da reciclagi: qua vegnan differents apparats sco 

maschinas da lavar prendids dapart per la reutilisa-

ziun da singulas parts. Quai saja anc ina lavur en la 

fasa d’emprova per guardar, sch’i giaja insumma.

La sfida da sia lavur – explitgescha Röbi Albin – saja 

surtut da chattar ina lavur ch’è adattada per mintgin. 

Ils ins èn pli ferms, auters pli flaivels. Uschia ston 

era tschertas lavurs vegnir partidas en pass pli sim-

pels e pli difficils: «Ins sto far ch’i va insaco per els.» 

La lavur dad emballar il material da votaziun che la 

citad da Glion surdat a l’ARGO è in exempel: duas 

persunas èn quel di occupadas cun metter ils docu-

ments en la cuverta e duas persunas èn responsab-

las «mo» per tatgar las cuvertas, ma er ellas han lur 

funcziun. Pli difficil daventia lura dad occupar tuts, 

sch’i dettia lavurs che fetschian prescha. Tschertins 

veglian che la lavur saja fatga pli gugent ier che oz, 

deplorescha Röbi Albin. 

Il pli sisum, en l’etascha sut il tetg, emprend jau 

d’enconuscher Adolfina Coray. Ella è occupada 

davos il taler cun taisser in passatori da maisa. Qua 

vegnan era tessids sets da maisa, schlingias u sien-

tamauns. La lavur cun ils pedals e la concentraziun 

per mantegnair il muster da la stoffa è vaira pre-

tensiusa ed jau sun impressiunada. I vesa ora pli-

tost cumplitgà per mai. Adolfina Coray di ch’ella 

haja schon da suar mintgatant fin ch’ella saja en 

la lavur e la saira cura ch’ils egls èn stanchels. E 

lura datti anc mintgatant da quels nufs en il fil, 

sche redacturas da Punts vegnan e fan memia ble-

ras dumondas...

